
Sud Bosne i Hercegovine

Суд Босне и Хецеговине

Broj: S1 3 Iž 049503 24 Iž                                                                
Sarajevo, 03.10.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Maide Bikić kao predsjednika vijeća, Zvjezdane Antonović i Gorana Radevića kao članova vijeća, odlučujući o žalbi političke stranke HRS-Hrvatska Republikanska stranka sa sjedištem u Mostaru, ul. Nikole Šubića Zrinskog 13, koju zastupa predsjednik stranke Slaven Raguž, izjavljenoj protiv odluke Centralne izborne komisije Bosne i Hercegovine broj: 05-01-07-5-2014/24 od 24.09.2024.godine o utvrđenoj odgovornosti za preuranjenu izbornu kampanju, na nejavnoj sjednici, održanoj dana, 03.10.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu utvrđeno je da je politička stranka Hrvatska Republikanska stranka-HRS odgovorna što je Hrvatska Republikanska stranka Kiseljak dana 29.05.2024. godine, putem društvene mreže Facebook, vršila preuranjenu izbornu kampanju, čime je prekršila pravila ponašanja u izbornom periodu iz člana 7.1 Izbornog zakona BiH, pa joj je na osnovu člana 6.7. stav 2. tačka 1) i primjenom člana 19.9 stav 1. tačka 3). Izbornog zakona BiH izrečena novčana kazna u iznosu od 3.500,00 KM (tri hiljade i pet stotina konvertibilnih maraka). 
Protiv ove odluke žalbu je blagovremeno podnijela politička stranka Hrvatska Republikanska stranka zbog bitnih povreda pravila postupka, nepotpuno i pogrešno utvrđenog činjeničnog stanja i pogrešne primjene materijalnog prava. Ističe da ne postoji mogućnost da se predmetna prijava ocijeni kao inicijativa za pokretanje i vođenje postupka po službenoj dužnosti jer je ista neblagovremena i podnesena od neovlaštenog lica. Smatra da sporna predmetna objava nije objavljena na službenim internet stranicama žalitelja nego na Facebook profilu osobe koja nije bila upućena u pravila i procedure izborne kampanje i da su zatražili da se ukloni objava po saznanju o prijavi. Nadalje utvrđena novčana kazna je drakonske prirode za benignu objavu, kao i da arbitrarno da se ista novčana kazna dodjeljuje političkim subjektima sa malim finansijskim prihodima, kao i političkim strankama koji u budžetu broje milionske iznose. Predlaže da se žalba uvaži, ukine pobijana odluka i obustavi postupak utvrđivanja odgovornosti.
U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu. 

Žalba nije osnovana.

Prema stanju u spisu proizlazi da je Centralna izborna komisija Bosne i Hercegovine (u daljem tekstu CIK BiH) dana 19.07.2024. godine zaprimila inicijativu sa dokazima od strane Koalicije „Pod lupom“ koja se odnosi na kršenje odredbi Izbornog zakona BiH od strane političke stranke Hrvatska Republikanska stranka-Kiseljak i to: člana 7.1 Izbornog zakona Bosne i Hercegovine ('Službeni glasnik BiH", br. 23/01. 7/02. 9/02, 20/02. 25/02. 4/04. 20/04, 25/05, 52/05. 65/05. 77/05, 1/06. 24/06, 32/07. 33/08, 37/08, 32/10. 18/13. 7/14. 31/16. 41/20. 38/22, 51/22. 67/22 i 24/24 ). U inicijativi je navedeno da je dana 29.05.2024. godine na Facebook stranici Hrvatske Republikanske stranke-Kiseljak objavljen post „Kiseljak mora hiti grad prijatelja djece“ Ističu da se u postu navode mjere za poboljšanje općih uvjeta odrastanja djece kao i olakšanje njihovog odgoja roditeljima, a da se u mjerama spominje subvencija vrtića, povećan broj dječijih igrališta, kao i izdvajanje sredstava za sportske kolektive.

Navedni podnesak CIK BiH je cijenila kao inicijativu za pokretanje i vođenje postupka po službenoj dužnosti u smislu odredbe člana 6.2 stav 2. Izbornog zakona koju je dostavila žalitelju na izjašnjenje,.na koje se žalitelj nije izjasnio. 
„Preuranjena kampanja". u smislu odredbe člana 1.1a tačka 8) Izbornog zakona Bosne i Hercegovine je svaki oblik radnji i: kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje.

Odredba člana 7.1 Izbornog zakona BiH propisuje da je u periodu preuranjene izborne kampanje zabranjeno vođenje izborne kampanje u elektronskim, onlajn i štampanim medijima i putem društvenih mreža ili bilo koji oblik javnog oglašavanja kampanje. Ova zabrana ne odnosi se na organiziranje zakonitih zvaničnih skupova organa i događaja političkih subjekata u svrhe koje nisu kampanja.
Nadalje, odredbom člana 9. stav 1. Pravilnika o medijskom predstavljanju i javnom oglašavanju političkih subjekata u izbornom periodu („Službeni glasnik BiH", broj 31/24) propisano je da u periodu preuranjene kampanje političkim subjektima je zabranjen svaki oblik radnje iz kampanje koje preduzimaju politički subjekti u periodu od raspisivanja izbora do perioda zvaničnog početka izborne kampanje. Stavom 2. istog člana propisano je da se zabrana iz stava 1. ovog člana, odnosi na upoznavanje birača i javnosti sa programom i kandidatima političkih subjekata za predstojeće izbore.

Cijeneći žalbene navode žalitelja u smislu važećih zakonskih odredbi, apelaciono vijeće ističe da ralozi da objava nije izvršena na službenim stranicama žalitelja nego na Facebook profilu osobe koja nije upućena u procedure i pravila izborne kampanje, ne utiču na pravilnost i zakonitost pobijane odluke CIK BiH. Nesporno je da je objava nastala u periodu prije zvaničnog početka izborne kampanje i da ista ima sve elemente kampanje koja nije dozvoljena u periodu od raspisivanja izbora do perioda zvaničnog početka izborne kampanje. 
Naime, cijeneći sadržaj sporne objave...” Kiseljak mora bili grad prijatelj diece..Za razliku od brojnih drugi mjesta, Kiseljak još ima šanse poboljšati uvjete u kojima rastu njegova djeca..Na žalost, po tom pitanju se ne čini gotovo ništa.. HRS Kiseljak će u svom narednom radu definirati niz mjera za poboljšanje općih uvjeta odrastanja djece i olakšavanja njihovog odgoja roditeljima... Među mjerama prioritet je općinsko subvencioniranje vrtičkog odgoja sa minimałno 50% troškova za prvo i 75% troškova za drugo dijete. Ovom mjerom ne samo da želimo olakšati roditeljima nego želimo stimulirati što više djece na vrtički odgoj koji se pokazao višestruko koristan u odgoju djece u ovom dobu ekrana.. Druga mjera je povećanje broja, sigurnosti i ponude dječijih igrališta. Postojeća su neadekvatna, nedovoljna i nesigurna... HRS ne smatra da ove mjere trebaju biti ekskluzivno HRS-ove.. Pozivamo i druge političke subjekte da ih zastupaju.. HRS Kiseljak”, pravilan je zaključak CIK BiH da sporna objava u svom opisu i sadržaju pokazuju promociju programa ove političke stranke za predstojeće Lokalne izbore 2024. godine, te da je imala za cilj upoznavanje javnosti i birača sa programom navedene političke stranke.
Iz gore navedenog jasno proizlazi da je činjenično stanje potpuno i pravilno utvrđeno i na isto pravilno primjenjeno,materijalno parvo, a razloge zbog čega se objave smatraju vođenjem kampanje date u obrazloženju pobijane odluke, u cjelosti prihvata i ovo vijeće. 
Osim toga, CIK BiH je ispitivanjem navedenih činjenica i uvidom u Facebook stranicu „Hrvatska Republikanska stranka-Kiseljak", uočila da je stranica aktivna i da se svakodnevno objavljuju aktivnosti navedenog političkog subjekta i u opisu stranice je poveznica hrsbih.org. link, koji je veza do zvanične internet stranice ovog političkog subjekta. S tim u vezi, irelevantni su navodi podnosioca žalbe da stranica nije u vezi sa službenim stranicama Hrvatske Republikanske stranke.

Visina novčane kazne je pravilno utvrđena primjenom odredbe člana 19.9 stav 1. Izbornog zakona BiH, koja propisuje novčanu kaznu zbog vođenja preuranjene kampanje u rasponu od 3.000,00-30.000,00 KM. Medutim, kako je došlo do ponovnog prekršaja u ovom izbornom ciklusu, u ovom slučaju se nije mogla utvrditi minimalna kazna od 3.000,00 KM nego uvećana kazna u iznosu od 3.500,00 KM, cijeneći da će tako izrečena kazna uticati na političku stranku Hrvatska Republikanska stranka i njene pristalice da se uzdrže od kršenja odredbi Izbornog zakona BiH. 
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.

                                                                                         Predsjednik vijeća
                                                                                                 Sudija
                                                                                            Maida Bikić

